Radionice u nastavi prirode i društva

Znanje je ključni element kvalitete obrazovanja.  U savremenom svijetu, svijetu brzih i nepredvidivih promjena uslovljenih naučno-tehnološkom revolucijom, cilj obrazovanja treba biti priprema svakog pojedinca za snalaženje u svakodnevnim životnim okolnostima i da znanja stečena u školi može da primjenjuje u takvim situacijama. Cilj je i da se učenici što više osposobe za samostalno učenje i da na taj način dođu do potrebnih znanja. Zato nastavni proces koji priprema učenika u njegovom prirodnom i društvenom okruženju, karakterističnom po raznolikosti oblika učenja, dinamičnosti i promjenjivosti procesa, ne treba biti krut i statičan.     
       Učitelj je taj koji treba da pronađe rješenje koje će pomoći učenicima da znanja koj stiču, primjenjuju u svakodnevnom životu i da ih pamte. To će postići izborom adekvatnih nastavnih oblika u procesu učenja u razrednoj nastavi, pa i u nastavi prirode i društva. U razrednoj nastavi nastava prirode i društva doprinosi razvoju intelektualnih, moralnih, emocionalnih i socijalnih vještina učenika. Nastavni predmet prirode i društva objedinjuje sadržaje različitih nastavnih naučnih područja. Da bi nastava prirode i društva bila efikasna, potrebno je kombinovati različite nastavne modele na jednom času ili u okviru jedne nastavne teme. Učenici kroz sopstveno iskustvo dolaze do različitih spoznaja u nastavi prirode i društva, te takva znanja ostaju u trajnoj memoriji učenika. 
       Nastava prirode i društva bi trebalo da osvijesti raznolikost i međusobnu povezanost svih činioca koji djeluju na čovjeka u prirodnom okruženju i kao takva treba da razvije pravilan odnos prema ljudima i događajima, da otvoreno prihvati različite stavove i mišljenja. Kroz ovaj rad ću pokušati da pobliže prikažem kako kombinacijom različitih nastavnih metoda i modela učenicima možemo lakše da predstavimo bilo kakav nastavni sadržaj. Kroz igru, istraživanje i eksperimentisanje ću pokušati da učenicima približim nastavni sadržaj.
        Za uspješnu realizaciju nastave je od bitnog značaja dobra priprema. Da bi učitelj bio pripremljen za čas i sam treba da ima šira znanja od onih koja se nalaze u udžbeniku. Za uspješnu realizaciju časa u nastavi prirode i društva je od presudnog značaja kombinacija različitih nastavnih modela i metoda. Modeli usmjereni ka učeniku su savremeni nastavni modeli. Njihova suština je uključivanje učenika u sve faze nastavnog procesa (od planiranja, preko organiziranja, izvođenja, vrednovanja i praktične primjene). Cilj mu je da učenik postane aktivni subjekt nastave i da što samostalnijim stvaralačkim naporima dolazi do potrebnih znanja, navika i sposobnosti, pri čemu težište nije na razvijanju njegovih kognicija nego podjednako i afekcije, volje i motorike. Ovi modeli podučavanje reduciraju na najmanju moguću mjeru (u zavisnosti od kronološke dobi učenika i njihove osposobljenosti za metode i tehnike intelektualnog rada), a težište stjecanja znanja stavljaju na učenje kao na samostalnu intelektualnu aktivnost učenika. Učenici kroz iskustvo daleko više mogu da nauče nego kroz sam udžbenik. Učenje iskustvom je najbolji način učenja u nastavi prirode i društva. Uvođenjem praktičnih radova u nastavu prirode i društva, učenje se povezuje sa svakidašnjim životom, te se učeniku omogućuje da iskustveno dolazi do određenih spoznaja i rješenja pojedinih zadanih problema. Praktični radovi će učenicima pomoći da osvijeste različite misaone operacije, razviju interes za upoznavanje prirode i formiraju sopstveno mišljenje. S ozirom da su udžbenici siromašni praktičnim radovima, učitelji bi sami trebali da zadaju što više istraživačkih zadataka u vidu praktičnih radova koji bi potaknuli učenike na aktivan odnos prema učenju. 
       Odavno postoji potreba i za uvođenjem igre u nastavu, međutim didaktika ne nudi konkretna rješenja. Škola je, ma koliko pričali o inovativnim modelima nastave, i dalje tradicionalna i konzervativna, te kao takva ne ispunjava potrebe društva, a samim tim ni učenika. Nove strategije ne mogu biti protiv učenika. Opće je poznato da su u tradicionalnoj nastavi učenici nedovoljno motivirani za učenje. Učitelji prosto „ne znaju kako usmjeriti učenike da uče“, kaže W. Glasser. To je posljedica što se ne polazi od učenikovih potreba. Uglavnom se ne vrednuje kompletno znanje učenika, nego samo ono znanje reproducirano iz udžbenika.  Npr. učenik koji je stekao znanje iskustvom, praktično ili eksperimentalno a ne snalazi se najbolje sa knjiškim pojmovima da bi ih reproducirao najčešće će  biti vrednovan nižom ocjenom. 
        Iskustva iz prakse pokazuju da igra nije nešto što djetetu treba braniti jer je igra djetetova osnovna aktivnost i sastavni dio djetinjstva. Dijete igrom zadovoljava svoje porebe za kretanjem i djelatnošću. Kao takvu treba da je iskoristimo za postizanje pedagoških efekata u nastavi. Nastava kroz igru ne treba da bude ispunjena samo aktivnostima zabave i igre, već igru u nastavi treba osmisliti tako da nastava dobije pedagoški karakter. U nastavi kroz igru, zabava, rekreacija i odmor prelaze u učenje, samoučenje i stvaralaštvo (Banjac, 2007). Preko igre, učenici dolaze do učenja iskustvom. Različita djeca uče na različite načine i dosadašnji modeli i tehnike učenja ne omogućuju najvećem broju djece kvalitetno sticanje znanja. Nastava prirode i društva se temelji na učenju, stvaranju ličnog iskustva. Stoga strategija učenja mora počivati na aktivnom ponašanju učesnika u nastavi. Bez iskustva, koje se stvara učenjem, teško može doći do željenih promjena u ponašanju pojedinca. Znanja i iskustva nastaju kroz akciju samog subjekta, jer njom sam subjekat i razumjeva okolinu (znanje) i postiže lični razvoj.
Zahtjeve savremene nastave velikim dijelom ispunjava radionički oblik rada u nastavi. 
          Imajući u vidu da je tema ovog rada radionice u nastavi prirode i društva, poželjno je reći nešto i o radionicama. Različiti autori različito definišu radionicu. Radionica je naziv za specifičan oblik grupne interakcije. Glavno obilježje radionice je kružna komunikacija: učesnici dijele svoja iskustva smješteni u krug tako da svako vidi svakoga. Uloga voditelja je podsticanje i olakšavanje razmjene iskustva učesnika. (Bognar, L. i saradnici.,1994).
        Pedagoške radionice specifičan su oblik rada u nastavi i didaktičari ih uvrštavaju u vaspitno-obrazovne strategije kojima se oblikuju načini rada u nastavi: metode i postupci (Bognar, L. i Matijević, M.,2005).
        Pedagoška radionica je  posebna metoda rada koju čine dvije glavne komponente, a to su proces i način rada. Ono što karakteriše  pedagoške radionice je rad u malim grupama, lični doprinos, rad na zajedničkoj temi i aktivno učestvovanje svih uključenih u radionicu. Cilj svake  radionice je usmjeravanje nekom zajedničkom cilju - preventivno djelovanje i sprečavanje pojave bilo kojeg oblika nasilja u školi, smanjenje pojave zavisnosti kod učenika, razvijanje samopoštovanja i socijalnih vještina kod učenika. Ovakvim načinom rada nastoji se postići aktivno učestvovanje  roditelja, učenika i učitelja u realizaciji školskog preventivnog programa. Svaka pedagoška radionica ima svoju kreativnu i edukativnu stanu. Cilj kreativne radionice je razvijanje i poticanje stvaralačkog mišljenja i izražavanja, dok se edukativna radionica temelji na stjecanju znanja u najširem smislu. 








Egzemplarna nastava

     Termin egzemplarna je latinskog porijekla i znači primjerak, uzorak, uzor, ugled, tj. na primjerima se učimo, primjeri su poučni, primjeri objašnjavaju.  Egzemplarno znači iz mnoštva uzeto, ograničenje na bitno.
        Egzemplaran, prema M.  Vujakliji znači primjeran, uzoran, uzorit, koji treba da posluži kao primjer, primjera radi, primjer drugima...
         Osnovni smisao ove koncepcije je u tome da se iz nastavnog programa pojedinih predmeta odabiru one karakteristične, tipične, uzorne, reprezentativne, egzemplarne nastavne teme i da se takve odabrane nastavne teme s metodičke strane obrađuju na uzoran tj,. egzemplaran način (Milijević, 1994). Izborom, tipičnih nastavnih tema i njihovom obradom na adekvatan način, učenicima se daju uzorci za daljnji rad u nastavi pojedinih predmeta, a ujedno se osposobljavaju da prema dobijenom uzorku na anlaogan način samostalno proučavaju i rješavaju niz drugih problema u školi, izvan škole, a napose nakon završene škole.
          Egzemplarna nastava prolazi kroz tri etape:
1. Pručavanje nastavnog programa i identifikovanje egzemplarnih i sličnih sadržaja
2. Obrađivanje egzemplarnih sadržaja na što uzorniji kvalitetniji i primjeran način
3. Samostalna učenička obrada analognih sadržaja













Tradicionalna nastava nasuprot interaktivnoj nastavi

          Imajući u vidu da radionice predstavljaju specifičan oblik grupne interakcije, neophodno je nešto reći i o interaktivnoj nastavi, kao i o njenoj sličnosti i razlikama sa tradicionalnom nastavom. Rigidni sistem tradicionalne nastave preopterećen obilnim gradivom kod učenika je godinama razvijao strah od pogreške i neuspjeha. U tradicionalnoj nastavi nastavnik servira učeniku  gradivo u vidu nastavnih jedinica. Kako iz ostalih predmeta, tako i u nastavi prirode i društva, nastavnik naglašava šta je bitno, šta treba zapamtiti, na šta obratiti pažnju i slično. S pozicije učenika stečeno znanje je površno, često izostaje postavljanje pitanja o gradivu kao i o vlastitoj kogniciji i slično.
          U okviru interaktivne nastave učenici nastavni proces većinom prolaze sami, kroz grupni rad vode diskusiju o materijalu za učenje i zadatoj temi, pripremaju prezentacije. Svi članovi pojedine grupe trebaju se osposobiti za rad na gradivu ili za testiranje ili za neki drugi zadatak koji grupa preuzme. Kad aučenici preuzimaju obavezu da materijal koji uče prenesu i drugim učenicima u razredu s ciljem da i oni to saznaju, susreću se sa sasvim novom pozicijom i ulogom koju preuzimaju od nastavnika. Sami trebaju da odvoje bitno od nebitnog, naći način na koji će to njihovi vršnjaci shvatiti i naučiti.
Poznato je da je tradicionalna nastava bazirana na pedagogiji učenja koja za osnovni cilj ima osposobljavanje učenika da brže i lakše pamte, tj. razvijanje sposobnosti da sve informacije drže u svojoj glavi. Za razliku od pedagogije učenja, pedagogija poučavanja ima za cilj da učenik usvoji sadržaje koji su predviđeni nastavnim planom i programom.
          Nastavnici su profesionalci koji treba da pruže pomoć učenicima u učenju učenja. Međutim, u tradicionalnoj nastavi kada se govori o učenju učenja nastavnici odmah pomisle na to da učenike treba da nauče kako se pravilno sjedi za stolom, da urede radno mjesto, šta učiti prvo, a šta drugo, kada slijede odmori i slično. Svaki od njih govori učenicima na koji način mogu da uče, čime učenici usvajaju samo teorijska znanja, zanemarujući mogućnost da učenici uče učenje od svojih drugova iz razreda i zajedno sa njima.
          Šta je, zapravo, interaktivno učenje? Interaktivno učenje kompenzuje niz nedostataka tradicionalne škole. Ono je nadopuna frontalnom radu i drugim oblicima rada tradicionalne nastave. Radi se o učenju u socijalnoj interakciji gdje se osnovni transfer znanja i iskustva odvija putem socijalnih kontakata, za razliku od individualnog učenja, gdje se interakcija ostvaruje prvenstveno na relaciji učenik-gradivo ili učenik-medij, odnosno izvor informacija ili saznanja. Kod interaktivnog učenja se radi o socijalnoj akciji u kojoj se učenje odvija organizovano i spontano, a kao ishod ima permanentne promjene u razmišljanju, emocijama i ponašanju.





























Zaključak

          Postojeću tradicionalnu nastavnu strategiju treba transformirati u takve interakcijsko-komunikacijske recepcije koje će omogućiti da učenik ide ispred učitelja i da se, koliko je to moguće u svakoj fazi nastavnog rada inkorporiraju njegove motivacijske, dispozicijske, ciljne i stvaralačke snage. Ovaj savremeni pedagoško-psihološki i didaktičko-metodički zahtjev može uspješno neutralizirati klasičnu verbalističko-knjišku nastavu.
         Primjenom navedenih strategija bi se mogli ostvariti ciljevi savremene škole, a osnovni cilj savremene škole bi trebao biti postavljanje učenika u središte nastavnog procesa i omogućiti fleksibilno usvajanje predviđenih nastavnih sadržaja. Trebalo bi obogatiti nastavu individualizacijom i diferencijacijom u učenju. Potrebno je omogućiti povezivanje nastavnih sadržaja sa stvarnim životom i samim tim, učenicima ponuditi izazov za istraživanje i proučavanje prirode koja ga okružuje. 
         Ne bi samo nadareni učenici trebali biti ti koji razvijaju metakognitivne vještine kao što su planiranje, analiza zadataka, osmišljavanje strategija poučavanja i rada na postavljenim zadacima, iznošenje i upoređivanje dobijenih rezultata pred ostalim učenicima. Prikazani model rada u nastavnom procesu je prihvatljiv i u domenu inkluzivne nastave, gdje će djeca sa smetnjama u razvoju daleko lakše da usvoje pojmove i sadržaje iz različitih oblasti ukoliko imaju direktnu vezu kroz iskustvo sa istim. 
       Redovnom primjenom različitih strategija, te kombinacijom sa igrom, istraživanjem i iskustvom svakom učeniku je omogućena različita brzina napredovanja, usvajanje različitih sadržaja u okviru pedagoških ciljeva, kao i primjena različitih stilova učenja. To pozitivno utiče na emocionalan razvoj učenika koji uspješnim radom stvara i pozitivnu sliku o sebi. 
      Ovakvim pristupom se izbjegava jednoličnost nastave, te se ostvaruje zanimljivost i raznolikost nastavnog procesa u kojem do punog izražaja dolazi kreativnost i stvaralaštvo i učenika i učitelja s jedne strane, i socijalna interakcija i povezivanje sa učenicima koji imaju smetnje u razvoju sa druge strane. Kroz ovakav pristup, učenici će da iskuse bogatstvo svijeta, da tragaju za vlastitim odgovorima.

